
158. löggjafarþing 2026–2027.  

Þingskjal x — x. mál. 

Stjórnarfrumvarp.  

Frumvarp til laga 

um brottfall laga um Söfnunarsjóð lífeyrisréttinda, nr. 155/1998. 

 

 

Frá fjármála- og efnahagsráðherra.  

 

 

1. gr. 

Lög um Söfnunarsjóð lífeyrisréttinda, nr. 155/1998, falla úr gildi 1. janúar 2027.   

Við gildistöku laga þessara tekur Safnar lífeyrissjóður við öllum eignum, réttindum og 

skuldbindingum Söfnunarsjóðs lífeyrisréttinda. Þar undir falla m.a. kröfur vegna ógreiddra 

iðgjalda og annarra vangoldinna greiðslna sem liggja fyrir eða kunna að koma fram. Þrátt fyrir 

3. mgr. 48. gr. laga um skyldutryggingu lífeyrisréttinda og starfsemi lífeyrissjóða skal ekki 

gefa út innköllun til lánardrottna samkvæmt 2. mgr. 49. gr. laganna vegna sameiningar 

sjóðanna.  

Sjóðfélagar í Söfnunarsjóði lífeyrisréttinda skulu frá og með 1. janúar 2027 eiga aðild að 

Safnar lífeyrissjóði í samræmi við samþykktir hins sameinaða sjóðs.  

 

2. gr. 

Lög þessi öðlast gildi 1. janúar 2027 og falla úr gildi 1. janúar 2029. 

 
3. gr. 

Við gildistöku laga þessara verða eftirfarandi breytingar á lögum um skyldutryggingu 

lífeyrisréttinda og starfsemi lífeyrissjóða, nr. 129/1997: 

1. Eftirfarandi breytingar verða á 6. gr. laganna: 

a. Í stað orðanna „til Söfnunarsjóðs lífeyrisréttinda sem skal innheimta iðgjaldið“ í 3. 

málsl. 5. mgr. kemur: þess lífeyrissjóðs sem ráðherra hefur ákveðið að innheimta skuli 

iðgjald í þeim tilfellum.  

b. Við 6. mgr. bætist: m.a. um val á lífeyrissjóði þegar enginn lífeyrissjóður er tilgreindur 

á framtölum eða skilagreinum launagreiðenda og lífeyrissjóða, hámarksþóknun þess 

sjóðs við innheimtu iðgjalda, kostnað vegna aðkeyptrar innheimtuþjónustu og 

upplýsingagjöf. 

2. Í stað orðanna „Söfnunarsjóðs lífeyrisréttinda“ í 2. málsl. 2. mgr. 47. gr. laganna 

kemur: þess lífeyrissjóðs sem ráðherra ákveður skv. 6. mgr. 6. gr.  

3. Eftirfarandi breytingar verða á 49. gr. laganna: 

a. Í stað orðanna „Söfnunarsjóðs lífeyrisréttinda“ í 1. málsl. 3. mgr. 49. gr. laganna 

kemur: þess lífeyrissjóðs sem ráðherra ákveður skv. 6. mgr. 6. gr.  

b. Í stað orðanna „Skulu réttindi sjóðfélaga og lífeyrisþega jafnframt metin til réttar í 

Söfnunarsjóðnum í sama hlutfalli og er milli þeirra eigna sjóðsins er til 

Söfnunarsjóðsins renna“ í 2. málsl. 3. mgr. 49. gr. kemur: Skulu réttindi sjóðfélaga og 



 2 Í vinnslu – 25. september 2026 

 

lífeyrisþega jafnframt metin til réttinda í þeim lífeyrissjóði sem ráðherra ákveður skv. 

6. mgr. 6. gr. í sama hlutfalli og er milli þeirra eigna sjóðsins sem til þess sjóðs renna. 

 

Ákvæði til bráðabirgða. 

Þrátt fyrir 1. gr. skal stjórn Söfnunarsjóðs lífeyrisréttinda halda umboði sínu eftir 1. janúar 

2027 að því marki sem nauðsynlegt er til að ljúka málum er varða starfsemi sjóðsins fyrir 

sameiningu og sinna þeim verkefnum sem leiða af sameiningunni og slitum sjóðsins. 

Stjórninni er meðal annars ætlað að ljúka gerð og undirritun ársreiknings fyrir árið 2026, 

annast yfirfærslu eigna, réttinda, skuldbindinga og yfirstandandi krafna sjóðsins til Safnar 

lífeyrissjóðs, gæta hagsmuna sjóðfélaga við framkvæmd sameiningarinnar og sinna öðrum 

verkefnum sem nauðsynleg eru til að ljúka sameiningunni og slitum sjóðsins.  

Umboði stjórnar lýkur þegar slitum Söfnunarsjóðs lífeyrisréttinda er lokið.  

 

 

G r e i n a r g e r ð .  

 

1. Inngangur.  

Frumvarpið er samið í fjármála- og efnahagsráðuneytinu. Það var unnið vegna 

fyrirhugaðrar sameiningar Söfnunarsjóðs lífeyrisréttinda við Almenna-Lífsverk lífeyrissjóð 1. 

janúar 2027. Í því er lagt til að sérlög um Söfnunarsjóðinn verði felld brott. Samhliða eru 

lagðar til breytingar á lögum um skyldutryggingu lífeyrisréttinda og starfsemi lífeyrissjóða, 

nr. 129/1997, sem nauðsynlegar eru til að sameining sjóðanna geti komið til framkvæmda 1. 

janúar 2027. 

 

2. Tilefni og nauðsyn lagasetningar.  

Með frumvarpinu er lagt til að lög um Söfnunarsjóð lífeyrisréttinda, nr. 155/1998, verði 

felld úr gildi vegna sameiningar sjóðsins við Almenna-Lífsverk lífeyrissjóð. Fyrir liggur 

samrunasamningur sjóðanna frá 8. júlí 2026 sem samþykktur var af sjóðfélögum Almenna-

Lífsverks lífeyrissjóðs í rafrænni atkvæðagreiðslu dagana 22.-24. september s.á. Samkvæmt 

samrunasamningnum er gert ráð fyrir að sameiningin komi til framkvæmda 1. janúar 2027. 

Frá sama tímamarki verður heiti hins sameinaða sjóðs Safnar lífeyrissjóður. 

Eftir sameininguna verður Söfnunarsjóðurinn ekki lengur til sem lífeyrissjóður þar sem 

Safnar lífeyrissjóður mun taka við öllum eignum, réttindum og skuldbindingum 

Söfnunarsjóðsins. Samhliða eru lagðar til breytingar á lögum um skyldutryggingu 

lífeyrisréttinda og starfsemi lífeyrissjóða, nr. 129/1997, sem nauðsynlegar eru í tengslum við 

sameininguna. 

Hlutverk Söfnunarsjóðs lífeyrisréttinda er að meginstefnu til sambærilegt hlutverki annarra 

lífeyrissjóða. Sjóðnum er þó samkvæmt lögum nr. 129/1997 ætlað sérstakt hlutverk innan 

lífeyriskerfisins. Sjóðnum er þannig ætlað að vera móttökusjóður þeirra launamanna sem ekki 

eiga aðild að öðrum lífeyrissjóði, sbr. 6. gr. laganna. Þá gegnir hann samkvæmt 47. gr. laganna 

hlutverki móttökusjóðs þegar lífeyrissjóður uppfyllir ekki lengur skilyrði til starfsleyfis og 

umsjónaraðili hefur verið skipaður yfir honum. Söfnunarsjóðurinn tekur þannig jafnframt við 

iðgjöldum sjóðfélaga þegar ekki er lengur unnt að greiða þau til þess lífeyrissjóðs sem þeir 

áttu áður aðild að. Loks er í 49. gr. laganna kveðið á um að hafi skilanefnd verið skipuð yfir 

lífeyrissjóði og ákveðið verið að slíta honum án þess að hann verði sameinaður öðrum sjóði 

eða nýr sjóður stofnaður, skuli eignir hans og skuldbindingar renna til Söfnunarsjóðs 

lífeyrisréttinda.  

Af framangreindum ákvæðum leiðir að lög um skyldutryggingu lífeyrisréttinda og 

starfsemi lífeyrissjóða gera ráð fyrir því að Söfnunarsjóðurinn starfi sem sérstakur 

lífeyrissjóður og sinni þeim lögbundnu verkefnum sem honum eru falin samkvæmt lögunum 

umfram aðra lífeyrissjóði. Ef sameina á Söfnunarsjóðinn öðrum lífeyrissjóði þarf því að mæla 

fyrir um það í lögunum hvernig þessum lögbundnu verkefnum verði fyrirkomið. Þá leiðir 

jafnframt af lögunum að ekki er gert ráð fyrir því að sjóðurinn sameinist öðrum lífeyrissjóði. 

Nauðsynlegt er því að leggja til breytingar á framangreindum ákvæðum laganna eigi slík 

sameining að geta gengið eftir. 

Í sérlögum um Söfnunarsjóðinn er jafnframt að finna nokkur ákvæði sem víkja frá almennri 

löggjöf um lífeyrissjóði. Þar er meðal annars mælt fyrir um að ráðherra skipi stjórn sjóðsins. 

Þá er sjóðnum heimilað að halda eftir tilteknu hlutfalli af hverju innheimtu iðgjaldi til að 

standa straum af kostnaði við innheimtuna. Einnig kveða lögin á um að hafi ekki verið orðið 

við áskorun sjóðsins um greiðslu iðgjalda og sjóðurinn feli þar til bærum þriðja aðila 

innheimtu þeirra, skuli sá sem innheimtan beinist að bera kostnað sem af henni hlýst. 

Við sameiningu Söfnunarsjóðsins og Almenna-Lífsverks lífeyrissjóðs verður ekki lengur 

þörf á sérákvæði um skipun ráðherra í stjórn sjóðsins, enda mun ráðherra ekki skipa stjórn 

hins sameinaða sjóðs, Safnar lífeyrissjóðs, sem tekur við eignum, réttindum og 

skuldbindingum Söfnunarsjóðsins. Hins vegar er nauðsynlegt að tryggja áfram viðeigandi 

lagaumgjörð um innheimtu ógreiddra iðgjalda. Því er lagt til að ráðherra verði veitt heimild til 

að ákveða í reglugerð hvaða lífeyrissjóður annist innheimtu ógreiddra iðgjalda, 

hámarksþóknun hans, miðað við hlutfall af innheimtu iðgjaldi, og eftir atvikum kostnað vegna 

innheimtu af hálfu þriðja aðila, auk upplýsingagjafar um innheimtu iðgjalda. Með hliðsjón af 

framangreindu er ekki lengur talin þörf á að sérlög gildi um Söfnunarsjóðinn. Því þykir rétt að 

leggja til að lög nr. 155/1998 um Söfnunarsjóð lífeyrisréttinda verði felld úr gildi. Verði 

frumvarpið að lögum er áformað að ráðherra feli hinum sameinaða sjóði þau verkefni sem 

Söfnunarsjóðnum eru nú falin samkvæmt lögum um skyldutryggingu lífeyrisréttinda og 

starfsemi lífeyrissjóða. 

 

3. Meginefni frumvarpsins.  

Frumvarpið er liður í sameiningu Söfnunarsjóðs lífeyrisréttinda og Almenna-Lífsverks 

lífeyrissjóðs. Af sameiningunni leiðir að eignir, réttindi og skuldbindingar Söfnunarsjóðsins 

flytjast til hins sameinaða sjóðs, Safnar lífeyrissjóðs, og að starfsemi Söfnunarsjóðsins sem 

sérstaks lífeyrissjóðs lýkur. Af þeim sökum er lagt til að lög um Söfnunarsjóð lífeyrisréttinda 

verði felld úr gildi. Jafnframt eru lagðar til nauðsynlegar breytingar á lögum nr. 129/1997, um 

skyldutryggingu lífeyrisréttinda og starfsemi lífeyrissjóða, til að gera fyrirhugaða sameiningu 

sjóðanna mögulega, líkt og rakið er í 2. kafla greinargerðarinnar, og vegna brottfalls laga um 

Söfnunarsjóð lífeyrisréttinda. Þá eru lagðar til breytingar á sömu lögum sem leiða af brottfalli 

laga um Söfnunarsjóð lífeyrisréttinda. 

Þannig eru í frumvarpinu lagðar til breytingar á þeim ákvæðum laga nr. 129/1997 sem gera 

ráð fyrir Söfnunarsjóði lífeyrisréttinda sem sérstökum móttökusjóði. Í stað þess er lagt til að 

ráðherra verði veitt heimild til að ákveða með reglugerð hvaða lífeyrissjóður skuli annast 

innheimtu lögboðinna iðgjalda þegar enginn lífeyrissjóður er tilgreindur á framtölum eða 

skilagreinum launagreiðenda og lífeyrissjóða. Jafnframt er lagt til að ráðherra verði heimilt að 

mæla fyrir í reglugerð um hámarksþóknun vegna innheimtunnar og, eftir atvikum, kostnað 

vegna innheimtu af hálfu þriðja aðila, þar á meðal hver skuli bera þann kostnað, auk 

upplýsingagjafar um framkvæmd og árangur innheimtunnar. Verði frumvarpið að lögum er 

gert ráð fyrir að ráðherra feli hinum sameinaða sjóði með reglugerð að sinna þeim verkefnum 

sem Söfnunarsjóði lífeyrisréttinda eru nú falin samkvæmt lögum um skyldutryggingu 

lífeyrisréttinda og starfsemi lífeyrissjóða. 

Þá er í frumvarpinu lagt til ákvæði til bráðabirgða sem felur í sér að stjórn Söfnunarsjóðs 

lífeyrisréttinda haldi umboði sínu eftir gildistöku laganna að því marki sem nauðsynlegt er til 

að ljúka málum sem varða starfsemi sjóðsins fyrir sameiningu og sinna þeim verkefnum sem 

leiða af sameiningunni og slitum sjóðsins. Meðal verkefna stjórnarinnar verður að ganga frá 

ársreikningi sjóðsins fyrir árið 2026, annast yfirfærslu eigna, réttinda og skuldbindinga til 

Safnar lífeyrissjóðs, gæta hagsmuna sjóðfélaga við framkvæmd sameiningarinnar og gera 

aðrar ráðstafanir sem nauðsynlegar eru til að ljúka slitum Söfnunarsjóðsins. Umboði stjórnar 

lýkur þegar slitum sjóðsins er lokið.  

 

4. Samræmi við stjórnarskrá og alþjóðlegar skuldbindingar.  

Frumvarpið er ekki talið líklegt til að hafa áhrif á stjórnarskrárvarin réttindi sjóðfélaga. Í 

samrunasamningi Söfnunarsjóðsins og Almenna-Lífsverks lífeyrissjóðs er gert ráð fyrir að 

allar eignir, skuldbindingar og réttindi sem flytjast frá Söfnunarsjóðnum til hins sameinaða 

sjóðs, Safnar lífeyrissjóðs, haldist óbreytt. Þá er frumvarpið ekki talið fela í sér álitaefni sem 

varða þjóðréttarskuldbindingar Íslands. Frumvarpið felur í sér lagabreytingar sem ætlað er að 

gera Söfnunarsjóði lífeyrisréttinda kleift að sameinast Almenna-Lífsverk lífeyrissjóði, auk 

þess sem lagt er til að sérlög um Söfnunarsjóðinn verði felld úr gildi. 

 

5. Samráð.  

Áform um lagasetningu og mat á áhrifum voru lögð fram á fundi ráðuneytisstjóra til 

kynningar 13. ágúst 2026. Engar athugasemdir bárust. Drög að frumvarpinu voru unnin í sam-

ráði við Söfnunarsjóð lífeyrisréttinda og Almenna-Lífsverk lífeyrissjóð og kynnt í samráðsgátt 

stjórnvalda á vefnum Ísland.is 25. september 2026 (mál nr. S-xx/2026). Opið var fyrir 

umsagnir í samráðsgáttinni til xx. xx 2026. Alls bárust x umsagnir. Nánar er fjallað um þær 

athugasemdir sem fram komu í umsögnum hér á eftir.  

 

6. Mat á áhrifum.  

1. Áhrif á sjóðfélaga. 
Markmið sjóðanna með fyrirhugaðri sameiningu er að styrkja langtímagrundvöll 

lífeyrisréttinda sjóðfélaga og mynda stærri og fjárhagslega sterkari lífeyrissjóð. Jafnframt er 

stefnt að því að ná fram hagræðingu og aukinni stærðarhagkvæmni í rekstri. Sameinaður 

sjóður verði betur í stakk búinn til að mæta vaxandi kröfum um rekstraröryggi og 

áhættustýringu og efla með því öryggi og þjónustu við sjóðfélaga til lengri tíma. 

Verði frumvarpið að lögum hefur það ekki áhrif á áunnin réttindi sjóðfélaga. Í 

samrunasamningi Söfnunarsjóðsins og Almenna-Lífsverks lífeyrissjóðs er gert ráð fyrir að 

allar eignir, skuldbindingar og réttindi sem flytjast frá Söfnunarsjóðnum til Almenna-

Lífsverks lífeyrissjóðs haldist óbreytt. 

 

2. Áhrif á lífeyrissjóðakerfið. 
Frumvarpið er talið geta skilað samfélagslegum ávinningi með aukinni hagkvæmni og 

einfaldara skipulagi á starfsemi lífeyrissjóða. Kostnaður og fyrirhöfn vegna nauðsynlegra 

lagabreytinga og framkvæmdar sameiningar Söfnunarsjóðsins og Almenna-Lífsverks 

lífeyrissjóðs eru ekki talin umfram þann ávinning sem gert er ráð fyrir að náist með 

sameiningunni. 

3. Áhrif á framkvæmd lögbundinna verkefna. 

Frumvarpið hefur áhrif á fyrirkomulag þeirra lögbundnu verkefna sem Söfnunarsjóði 

lífeyrisréttinda eru nú falin samkvæmt lögum en er ekki ætlað að hafa veruleg áhrif á 

framkvæmd þeirra. Þannig er gert ráð fyrir að verkefnunum verði áfram sinnt þótt starfsemi 

Söfnunarsjóðsins sem sérstaks lífeyrissjóðs ljúki. Í stað þess að mælt sé fyrir um í lögum að 

Söfnunarsjóðurinn annist tiltekin verkefni er lagt til að ráðherra verði heimilt að ákveða með 

reglugerð hvaða lífeyrissjóður skuli annast þau. Verði frumvarpið að lögum er gert ráð fyrir 

að ráðherra feli hinum sameinaða sjóði verkefnin með reglugerð. Jafnframt verði ráðherra 

heimilt að mæla nánar fyrir um framkvæmd innheimtu lögboðinna iðgjalda, þar á meðal 

hámarksþóknun vegna innheimtunnar, kostnað vegna innheimtu af hálfu þriðja aðila og hver 

skuli bera þann kostnað, auk upplýsingagjafar um framkvæmd og árangur innheimtunnar. 

Með þessu fyrirkomulagi er leitast við að tryggja samfellu í framkvæmd verkefnanna þannig 

að sameiningin leiði ekki til rofs á innheimtu lögboðinna iðgjalda eða öðrum verkefnum sem 

Söfnunarsjóðnum eru nú falin. 

 

4. Áhrif á stjórnsýslu ríkisins og sveitarfélaga. 
Ekki er gert ráð fyrir áhrifum á fjárhag ríkisins og sveitarfélaga verði frumvarpið að lögum. 

Hvorki er gert ráð fyrir breytingum á tekjum né útgjöldum ríkisins og eru áhrif á afkomu og 

efnahag ríkissjóðs því talin óveruleg. Þá má gera ráð fyrir að ráðuneyti og stofnanir séu í stakk 

búin til að takast á við þær breytingar sem af þeim leiða en Fjármálaeftirlitið fer með eftirlit á 

starfsemi lífeyrissjóða. 

 
5. Áhrif á jafnrétti kynjanna. 

Ekki er gert ráð fyrir að samþykkt frumvarpsins hafi áhrif á jafnrétti kynjanna. 

Fyrirhugaðar breytingar varða fyrst og fremst fyrirkomulag og framkvæmd lögbundinna 

verkefna Söfnunarsjóðsins og eru ekki taldar hafa mismunandi áhrif á réttindi eða stöðu 

sjóðfélaga eftir kyni. 

 

 

Um einstakar greinar frumvarpsins. 

Um 1. gr. 

Með ákvæðinu er lagt til að lög nr. 155/1998, um Söfnunarsjóð lífeyrisréttinda, falli úr 

gildi 1. janúar 2027. Brottfall laganna er liður í fyrirhugaðri sameiningu Söfnunarsjóðs 

lífeyrisréttinda og Almenna-Lífsverks lífeyrissjóðs, sem sjóðirnir hafa haft frumkvæði að. 

Fyrir liggur samrunasamningur sjóðanna um sameininguna, sem undirritaður var 8. júlí 2026. 

Gert er ráð fyrir að sameiningin komi til framkvæmda 1. janúar 2027. Frá sama tímamarki 

verður heiti hins sameinaða sjóðs Safnar lífeyrissjóður. 

Við gildistöku laganna tekur Safnar lífeyrissjóður við öllum eignum, réttindum og 

skuldbindingum Söfnunarsjóðs lífeyrisréttinda. Í ákvæðinu er jafnframt lagt til að við 

sameiningu sjóðanna verði vikið frá þeirri skyldu samkvæmt 3. mgr. 48. gr. laga nr. 129/1997 

að gefa út innköllun til lánardrottna samkvæmt 2. mgr. 49. gr. laganna. Ekki er talin þörf á 

slíkri innköllun þar sem Safnar lífeyrissjóður tekur við öllum skuldbindingum Söfnunarsjóðs 

lífeyrisréttinda við sameininguna.  

Þá greinir í ákvæðinu að kröfur Söfnunarsjóðs lífeyrisréttinda vegna vangoldinna iðgjalda 

og annarra útistandandi greiðslna flytjist til Safnar lífeyrissjóðs við sameininguna. Á það bæði 

við um kröfur sem eru til innheimtu á sameiningardegi og kröfur sem síðar kunna að koma 

fram vegna iðgjalda eða annarra greiðslna sem varða tímabil fyrir sameininguna. Ákvæðinu 

er ætlað að ná til lögbundinnar innheimtu skv. 6. gr. laga nr. 129/1997 og tryggja að henni 

verði framhaldið hnökralaust í sameinuðum lífeyrissjóði. 

Loks er lagt til að sjóðfélagar Söfnunarsjóðs lífeyrisréttinda eigi frá og með 1. janúar 2027 

aðild að Safnar lífeyrissjóði í kjölfar sameiningar sjóðanna. Ákvæðinu er ætlað að tryggja 

skýra lagastoð fyrir áframhaldandi aðild sjóðfélaga Söfnunarsjóðsins að sameinuðum  

lífeyrissjóði og að sameiningin leiði ekki til rofs á aðild eða réttindum sjóðfélaga eða skyldum 

launagreiðenda. Safnar lífeyrissjóður tekur þannig við þeim réttindum og skyldum sem leiða 

af aðild að Söfnunarsjóði lífeyrisréttinda. Um aðild og réttindastöðu sjóðfélaga eftir 

sameiningu fer að öðru leyti samkvæmt lögum nr. 129/1997 og samþykktum hins sameinaða 

sjóðs.  

 

Um 2. gr.  

Ákvæðið mælir fyrir um gildistöku laganna 1. janúar 2027. Jafnframt er lagt til að lögin 

falli úr gildi 1. janúar 2029, enda er þeim ætlað að gilda tímabundið vegna sameiningar 

Söfnunarsjóðs lífeyrisréttinda og Safnar lífeyrissjóðs og þeirra ráðstafana sem nauðsynlegar 

eru í tengslum við hana. 

 

Um 3. gr.  

Í ákvæðinu er lagt til að heiti Söfnunarsjóðs lífeyrisréttinda verði fellt brott úr nokkrum 

ákvæðum laga um skyldutryggingu lífeyrisréttinda og starfsemi lífeyrissjóða. Söfnunarsjóður 

lífeyrisréttinda hefur haft það hlutverk að annast innheimtu ógreiddra lífeyrisiðgjalda þegar 

enginn lífeyrissjóður er tilgreindur á framtölum eða skilagreinum launagreiðenda og 

lífeyrissjóða. Þar sem sjóðnum verður slitið eftir sameiningu hans við Safnar lífeyrissjóð er 

lagt til að í lögunum verði þess í stað kveðið á um að sá lífeyrissjóður sem ráðherra ákveður í 

reglugerð fari með þetta hlutverk. Verði frumvarpið að lögum er áformað að ráðherra feli 

hinum sameinaða sjóði hlutverkið með reglugerð. 

Jafnframt er lagt til að í reglugerð verði kveðið á um hvaða lífeyrissjóður annist innheimtu 

iðgjalda þegar enginn lífeyrissjóður er tilgreindur á framtölum eða skilagreinum 

launagreiðenda og lífeyrissjóða, hámarksþóknun viðkomandi lífeyrissjóðs vegna 

innheimtunnar og kostnað vegna aðkeyptrar innheimtuþjónustu hafi ekki verið orðið við 

áskorunum sjóðsins um greiðslu iðgjalda. Ákvæði um þóknun vegna innheimtu iðgjalda og 

kostnað vegna aðkeyptrar innheimtuþjónustu er nú að finna í 8. gr. laga nr. 155/1998, um 

Söfnunarsjóð lífeyrisréttinda. Reglugerðarheimildinni er ætlað að tryggja áframhaldandi 

lagagrundvöll fyrir umrædda framkvæmd verði fallist á tillögur frumvarpsins um brottfall 

laganna. 

Loks er lagt til að ráðherra geti mælt fyrir um í reglugerð að honum verði veittar 

upplýsingar um árangur innheimtunnar. Sú breyting er lögð til í ljósi þess að ekki verður 

lengur áskilið að ráðherra skipi stjórn þess sjóðs sem annast innheimtu ógreiddra 

lífeyrisiðgjalda. 

 

Um ákvæði til bráðabirgða.  

Við gildistöku laganna er í ákvæði til bráðabirgða lagt til að þrátt fyrir að ný sameinuð 

stjórn taki við stjórn sameinaðs lífeyrissjóðs frá 1. janúar 2027 haldi stjórn Söfnunarsjóðs 

lífeyrisréttinda umboði sínu tímabundið að því marki sem nauðsynlegt er til að ljúka málum 

er varða starfsemi sjóðsins fyrir sameiningu og sinna þeim verkefnum sem leiða af 

sameiningunni og slitum sjóðsins. Tillagan er til samræmis við samrunasamning sjóðanna. 

Stjórn Söfnunarsjóðsins er þannig ætlað meðal annars að ljúka gerð og undirritun 

ársreiknings fyrir árið 2026, annast ráðstafanir vegna yfirfærslu eigna, réttinda og 

skuldbindinga sjóðsins til Safnar lífeyrissjóðs, gæta hagsmuna sjóðfélaga við framkvæmd 

sameiningarinnar og sinna öðrum verkefnum sem nauðsynleg eru til að ljúka sameiningunni 

og slitum sjóðsins með fullnægjandi hætti. Ákvæðinu er ætlað að tryggja að fyrir hendi sé 

skýrt umboð stjórnar Söfnunarsjóðs lífeyrisréttinda til að annast frágang rekstrar og önnur 

verkefni sem eftir standa vegna starfsemi sjóðsins eftir að sameining sjóðanna hefur komið til 

framkvæmda og þar til slitum sjóðsins er lokið. Jafnframt er ákvæðinu ætlað að tryggja að við 

þann frágang sé gætt hagsmuna sjóðfélaga Söfnunarsjóðsins.  

Jafnframt er í ákvæðinu lagt til að stjórn Söfnunarsjóðsins beri ábyrgð á slitum sjóðsins og 

haldi umboði sínu þar til þeim er lokið.  

 


